
MINUTI

Il-Minuti tal-Laqgħa Nru. 55 li saret fit-22 ta' Novembru, 2000 ġew konfermati.

KORRISPONDENZA

  THE CHAIRMAN (Onor. Leo Brincat):  Fl-aħħar laqgħa li kellna kien hemm qbil li wara li nikkonsulta lill-Membri tal-PAC nikteb lid-Direttur tal-Kuntratti - dan sar fuq suġġeriment ta’ l-Awditur Ġenerali - sabiex hu jkun jista’ jagħti linja gwida lill-korporazzjonijiet parastatali dwar kif fil-ġejjieni għandhom jiġu maħtura aġenziji ta’ konsulenza.  Jiena żammejt mal-brief li kien hemm li nikkonsulta lill-Membri ta’ dan il-Kumitat u fil-fatt saru xi emendi għad-draft letter li għamilt jien.  Wara li daħlu l-emendi deher li l-ittra kienet aċċettabbli għal kulħadd u għaldaqstant jien bgħatt din l-ittra fit-28 ta’ Novembru u issa se nitlob lis-segretarja sabiex taqraha.

  SKRIVANA TAL-KUMITAT:  

"Director of Contracts

Notre Dame Ravelin 

Floriana

28th November  2000

We enclose herewith the self-explanatory proceedings of the sitting of the 22nd instant of the PAC.

On the basis of the resultant proceedings we welcomed the advice of the Auditor General that recourse should be made to your good offices to provide us with guidelines on the procedures which parastatal corporations need to follow when appointing consultancy agencies.

Thanking you

Leo Brincat, M.P.

Chairman

Public Accounts Committee"

  THE CHAIRMAN:  Kif għedt aktar kmieni, din l-ittra ntbagħtet fit-28 ta’ Novembru.  

  Ngħaddu issa għall-ewwel item fuq l-aġenda li huwa l-kontiwazzjoni tad-diskussjoni dwar ir-Rapport ta’ l-Awditur Ġenerali għas-sena 1998 għal dak li għandu x’jaqsam mal-Ministeru għall-Agrikoltura u Sajd.

RAPPORT TA’ L-AWDITUR ĠENERALI GĦAS-SENA 1998 (Ministeru għall-Agrikoltura u Sajd) -  KONTINWAZZJONI

  THE CHAIRMAN:  Nibda biex ngħid li kkuntattjani l-Awditur Ġenerali fejn infurmani li billi hu se jkun jinsab imsiefer fuq xogħol u d-deputat tiegħu jinsab indispost, qiegħed jinnomina lis-Sur Charles Tonna bħala l-uffiċjal sostitut għalih.  Għalhekk jien nistieden lis-Sur Tonna flimkien ma’ xi uffiċjali li għandu miegħu sabiex jingħaqdu magħna madwar il-mejda.  

Is-Sur Charles Tonna u s-Sur  Peter Ferry  ħadu posthom madwar il-mejda.
  THE CHAIRMAN:  Nistieden ukoll fuq il-Mejda magħna lis-Segretarju Permanenti fil-Ministeru għall-Agrikoltura u Sajd flimkien ma’ xi uffiċjali li jħoss li jistgħu jgħinuh fid-diskussjoni.

Is-Sur  Edward Gauci Borda ħa postu madwar il-Mejda.

  THE CHAIRMAN:  Fil-laqgħa tal-25 ta' Ottubru konna diġa` trattajna f’ċertu tul dan il-ministeru, pero` peress li kien hawn xi wħud mill-Membri li xtaqu jqajmu xi punti oħra aġġornajna dan l-item għal-laqgħa tal-lum.  

  Is-Sur Gauci Borda.

  IS-SUR EDWARD GAUCI BORDA (Segretarju Permanenti fil-Ministeru għall-Agrikoltura u Sajd):  Mr Chairman, fl-aħħar laqgħa li konna preżenti għaliha hawnhekk l-Onor. Pullicino talabna breakdown ta’ l-istaff ta’ l-agrikoltura u fil-fatt qed ngħaddi din il-lista lill-Kumitat.

  THE CHAIRMAN:  Nirringrazzjak.  Kummenti?  L-Onor. Pullicino.

  ONOR. GEORGE PULLICINO (Segretarju Parlamentari):  Mr Chairman, effettivament jien kont tlabt il-lista mhux daqstant biex inkun naf xi grades għandhom l-impjegati imma biex inkun naf kemm hemm minnhom li huma scientific staff.  Xtaqt inkun naf dan il-persentaġġ sabiex inkun nista’ nipparagunah ma’ l-istaff ta’ dipartimenti oħra speċjalment ta’ dawk li qegħdin fl-Unjoni Ewropea.

  IS-SUR EDWARD GAUCI BORDA:  Li nista’ ngħidlek  huwa li aħna ġejna fid-diffukulta` dwar min se ngħidu li huwa scientific staff minn dawn is-700 impjegat.  Fil-fatt xtaqt issa nissottometti t-tieni lista li turi li fid-dipartiment ta’ l-agrikoltura - jiġifieri vegetables and fruit - hemm 14-il impjegat li fl-opinjoni tagħna jistgħu jiġu msejħa bħala li huma xjentifiċi.  Fid-dipartiment tal-veterinajru mbagħad l-impjegati jammontaw għal 158 u minnhom wieħed jista’ jgħid li sebgħa huma xjentifiċi.  B’kollox, minn total ta’ 858 impjegat, in-nies xjentifiċi jammontaw għal 21 ruħ.

  THE CHAIRMAN:  Kif diġa` għamilt fl-aħħar laqgħa, nerġa’ nappella biex nillimataw ruħna kemm jista’ jkun għar-Rapport ta’ l-Awditur innifsu.  Hawn aktar kummenti jew osservazzjonijiet?  Jidher li m’hawnx għalhekk nirringrazzja lis-Segretarju Permanenti ta’ l-informazzjoni li tana u nistieden fuq il-Mejda magħna lis-Segretarju Permanenti fl-Uffiċċju tal-Prim Ministru u lil xi uffiċjali li għandu miegħu.

Is-Sur Joseph R. Grima ħa postu madwar il-Mejda.

  THE CHAIRMAN:  L-items li jittrattaw l-Uffiċċju tal-Prim Ministru huma l-pubblikazzjoni Malta/Ewropa u l-AFM personnel li ġew discharged fuq grounds mediċi.  

  Kummenti? L-Onor. Cilia.

  ONOR. JOE CILIA:  Nistgħu ningħataw update dwar x’ġara rigward il-pubblikazzjoni Malta/Europe?  Minn dak li hawn fir-rapport jidher li kien intalab id-depożitu lura, kiteb l-Attorney General, imma ma kienx hemm tweġiba min-naħa tal-publishers.

  IS-SUR JOSEPH R. GRIMA (Segretarju Permanenti fl-Uffiċċju tal-Prim Ministru):  Nista’ ninforma lill-Kumitat li since than kienu ġraw żviluppi billi l-kawża bdiet fil-qorti, saru żewġ seduti u issa ġiet differita għall-24 ta’ Jannar tas-sena li ġejja.  Jiġifieri l-action inbdiet min-naħa ta’ l-Attorney General.

  THE CHAIRMAN:  Peress li din l-item tqajmet fil-kuntest ta’ dan ir-rapport ikun only fair li jekk u meta jkun hemm eżitu tal-proceedings fil-qorti, bħala Uffiċċju tal-Prim Ministru tinfurmaw bil-conclusions lil dan il-Kumitat u anke lill-Uffiċċju ta’ l-Awditur Ġenerali ħalli nkunu qed inżommu ruħna abreast of any developments.  

  Hawn Iżjed kummenti?  L-Onor. Hyzler.

  ONOR. GEORGE HYZLER (Segretarju Parlamentari):  Jien li m'iniex qed nifhem huwa għaliex din hija an issue, fis-sens li jekk hemm kwestjoni bejn l-Uffiċċju tal-Prim Ministru, u f’dan il-każ, printer u qiegħda tiġi diskussa fiċ-channels normali, li f’dan il-każ hija l-qorti, ma nafx fejn nidħlu aħna bħala Public Accounts Committee (PAC).  Jien naħseb li hawnhekk lanqas għandna funzjoni, fis-sens li fir-rwol tagħna bħala Kumitat ma jinteressaniex l-eżitu tal-kawża.  Jirbaħha jew ma jirbaħhiex il-gvern, frankament għal dan il-Kumitat ma tagħmel ebda differenza.  Jekk aħna kellna naraw xi ħaġa li forsi ma saritx kif kellha ssir ...  Trid teżamina l-aġir fil-mument li jkun sar.  Jiġifieri ejja ngħidu li d-dell li hawn hawnhekk huwa li saret xi direct order bil-permess tal-Ministru tal-Finanzi.  Imma allura x’qegħdin niddiskutu?  Li xi ħadd għandu jagħti lill-gvern Lm13,000 refund ta’ xogħol li ma sarx?  Jien lanqas qed nifhem għalfejn qegħdin niddiskutuha u lanqas nifhem ukoll għaliex l-Awditur qed jiġbed l-attenzjoni għaliha.

  THE CHAIRMAN:  Onor. Hyzler, jekk l-Awditur ħass il-ħtieġa li jirrimarka, ma naħsibx li għandna noqogħdu nistaqsu għalfejn għamel hekk.

  ONOR. GEORGE HYZLER:  Mr Chairman, jien li qed ngħid huwa li ladarba aħna qegħdin niddiskutuha sinjal li qegħdin naraw li hemm xi ħaġa x’tiddiskuti.  L-Awditur għamel rimarka fejn qal li hemm "din" pendenti.  All right, prosit; inħarsu lejha u ngħidu li hemm "din" pendenti.

  THE CHAIRMAN:  Ippermettili, Onor. Hyzler.  Bir-rispett kollu lejn il-veduti tiegħek jiena nħoss li kull item li hawn f'dan ir-rapport - u qed nirriferi għar-rapport kollu - huwa suġġett għad-diskussjoni.  Issa jekk għandniex kummenti x’nagħmlu dwaru huwa argument ieħor.  L-uniċi items li aħna konna qbilna s-sena li għaddiet li nittrattaw at random biex ma noqogħdux nidħlu fihom kollha kienu l-corporate issues.  Konna qbilna li kif inhija l-prassi barra minn Malta, dejjem jekk ikun hemm qbil anke din is-sena, naqbdu xi tnejn jew tlieta mill-corporate issues minflok noqogħdu nidħlu fihom kollha.  Pero` rigward l-items l-oħra, sakemm il-Membri għandhom mistoqsijiet x’jagħmlu fuqhom ma naħseb li hemm xejn ħażin li wieħed jagħti  t-tagħrif neċessarju.  Jien m’iniex qed ngħid li għandna niftħu dibattitu ieħor fuq l-outcome tal-qorti -  99% l-outcome tal-qorti jirriżultalna xorta mill-media - imma qed ngħid li once li l-Awditur, tajjeb jew ħażin, ħass il-ħtieġa li jagħmel dan l-item speċifiku, it is only fair li jekk jinġieb għall-konklużjoni tiegħu mill-qrati Maltin, ikun xi jkun l-eżitu, niġu nfurmati.  Jien m’iniex qed ngħid li nerġħu niftħu d-diskussjoni imma sempliċement niġu nfurmati dwar l-outcome.  Ma nafx jekk min-naħa ta’ l-uffuċċju ta’ l-Awditur hemmx xi kummenti differenti.

  IS-SUR CHARLES TONNA (Assistant Auditor General):  Nixtieq niċċara l-punt li din l-issue ma qamitx minħabba direct order.  Li ġara kien li kien hemm kuntratt ta’ delivery ta’ publication, sar part payment ta’ Lm13,000 u d-delivery ma saritx.  Għalhekk l-Uffiċċju ta' l-Awditur talab lill-Attorney General sabiex jieħu passi f’isem l-Uffiċċju tal-Prim Ministru.

  ONOR. GOERGE HYZLER:  U l-Attorney General beda jieħu l-passi.

  IS-SUR CHARLES TONNA:  Iva.

  ONOR. GEORGE HYZLER:  Jiġifieri kull darba li jkun hemm xi dispute bejn dipartiment u supplier se nispiċċaw bl-Awditur jokkupa l-ħin limitat u prezzjuż tiegħu fuq rapporti bħal dawn?!

  IS-SUR CHARLES TONNA:  Kulma għamilna kien li ċċarajna x’kienet l-issue.

  ONOR. GOERGE HYZLER:  Iva, jiena nifhem x’qed tgħid.  Jiena ppruvajt naħseb għalfejn qed niddiskutu dan l-item hawnhekk.  Irridu nifhmu li minn dawn il-kwestjonijiet ikun hawn eluf u jien għandi nifhem li l-Awditur jinkwieta jew jixgħel il-bozza l-ħamra biss meta dipartiment ikollu xi kwestjoni bħal din pendenti u ma jagħmel xejn dwarha.  Per eżempju, dipartiment ħallas depożitu biex jiġi ppubblikat ktieb, dak id-depożitu jibqa’ hemmhekk u l-ktieb ma jiġix ippublikat u jintilfu Lm13,000.  Hemmhekk l-Awditur jixgħel il-bozza ħamra u jitlobhom jagħmlu xi ħaġa dwar dawk il-flus, imma meta għandek dipartiment li qed jieħu l-passi li għandu jieħu bil-qorti biex jiġbor il-flus lura -  nafu li l-qorti tieħu l-ħin tagħha; sena u nofs għaż-żmien tal-qorti, li nikkomparah ma’ l-eternita`, huwa żmien relattivament qasir -  allura ma jkunx fadal x’wieħed jiddiskuti.  

  IS-SUR PETER FERRY (Audit Manager fl-Uffiċċju ta' l-Awditur Ġenerali):  Imma meta aħna qajjimna l-każ, minn dan kollu kien għad ma hemm xejn.  Aħna rċevejna ittra fejn l-Uffiċċju tal-Prim Ministru kien qed javża lill-finanzi li kien sar dan l-arranġament u fil-fatt waqqfuh.  Staqsejna x’ġara u sibna li fl-1997 kienet ħarġet ittra uffiċjali lil din il-kumpannija fejn fiha l-Attorney General kien talabha sabiex fi żmien tlett ijiem tirrifondi lill-Uffiċċju tal-Prim Ministru s-somma mħallsa, eċċ.  Sena wara aħna staqsejna lill-Uffiċċju tal-Prim Ministru x’kien ġara u sibna li fil-fatt ma kien ġara xejn.  Jiġifieri meta aħna wrejniha fir-rapport, l-affarijiet kienu għadhom f’dak l-istadju.  Fil-fatt il-kawża nfetħet din is-sena.  Kieku meta nħareġ ir-rapport kien hemm diġa` l-proċeduri għaddejjin ma konna nġibu xejn.

  ONOR. GEORGE HYZLER:  Dan huwa r-rapport ta’ l-1998 mhux ta’ l-2000 jiġifieri dak iż-żmien kien għadu ....  (Interruzzjonijiet)  Li rrid ngħid jien huwa li this is much ado about nothing.

  IS-SUR PETER FERRY:  Mr Chairman, jien nixtieq nerġa' niċċara l-punt li meta saret din ir-rimarka, il-kawża kienet għadha ma nbdietx; kulma kien sar kien biss li nbagħtet ittra uffiċjali.

  THE CHAIRMAN:  Is-Sur Grima.

  IS-SUR JOSEPH R. GRIMA:  Li xtaqt inżid ma’ dan kollu huwa li fl-1997 l-ittra uffiċjali kienet diġa` ħarġet u fil-fatt f’Diċembru 1998 tajna l-instructions lill-Attorney General sabiex jibda legal action bil-qorti.  Fil-fatt dawn il-proċeduri kienu nbdew.  S’issa diġa` kien hemm uffiċjal li ntalab jixhed fil-kawża, jiġifieri l-azzjoni fil-qorti qed tittieħed.

  THE CHAIRMAN:  Aktar kummenti?  L-Onor. Hyzler.

  ONOR. GEORGE HYZLER:  Mr Chairman, is-suġġeriment tiegħi huwa li din għandha titla’ hawnhekk biss mhux fis-sens ta’ li niġu nfurmati bl-eżitu tal-kawża, li frankament ma tagħmilniex differenza bħala Kumitat, imma kemm-il darba l-Awditur iħoss li hemm xi ħaġa li għandha tiġi diskussa.  Jiġifieri it’s at the discretion ta’ l-Awditur jekk itellagħhiex quddiem dan il-Kumitat.

  THE CHAIRMAN:  Naqbel ma’ dak li qed jgħid l-Onor. Hyzler.  Nippreżumi li jekk se jkun hemm xi ħaġa fuq l-eżitu tal-kawża li għandu jiġi nfurmat primarjament huwa l-Awditur għaliex huwa għamel din ir-rimarka.  Issa jekk hu jħoss li għandu jinforma lil dan il-Kumitat billi dan il-Kumitat kien ġie made aware of it courtesy of this report, inħalluha fid-diskrezzjoni tiegħu.  

  Hawn aktar kummenti?  Jidher li m’hawnx għalhekk ngħaddu għall-item li jmiss li jirrigwarda l-Armed Forces of Malta (AFM) u nibda billi nagħmel domanda jiena stess.  Jidher li wara li kien hemm investigazzjoni li tmur lura għall-1993 dwar disgħa non pensionable officers li rriżultaw li kienu tħallsu madwar Lm3,000 bejniethom bħala overpayment, kien hemm l-idea li kien se jsir court case kontra wieħed minnhom bħala test case għar-reazzjoni tal-qorti.  Biss il-konklużjoni tar-Rapport ta’ l-Awditur tgħid li l-Uffiċċju ta’ l-Awditur kien kiteb lill-Attorney General, talbu jgħid x’kien wassal għad-dismissal ta’ dan il-każ fil-qorti u sakemm inkiteb dan ir-rapport l-Awditur Ġenerali kien għadu ma rċieva l-ebda tweġiba mingħand l-Attorney General.  Jien kont se nistaqsi jekk minn meta nkiteb ir-rapport kienx hemm xi exchanges min-naħa ta’ l-Attorney General  ma' l-Awditur Ġenerali.

  IS-SUR PETER FERRY:  L-Attorney General baqa’ ma rrispondiniex u safejn naf jien il-kawża ma reġgħetx infetħet.  Dan  ifisser li l-gvern m’għandux ċans jieħu lura dawn il-flus.

  THE CHAIRMAN:  Hawn aktar kummenti?  Jidher li m’hawnx u għalhekk nirringrazzjaw lill-uffiċjali ta’ l-Uffiċċju tal-Prim Ministru u ngħaddu għall-item dwar Għawdex.

  Xtaqt nibda billi nistaqsi jekk minn meta nkiteb ir-rapport kienx hemm xi developments dwar din l-issue partikolari.

  IS-SUR EDWARD DEPASQUALE (Senior Pharmacy Technician):  Fil-fatt għandna l-lista ta’ l-inventarju lesta u ffirmata pero` qalulna biex ma ndaħħluhomx fil-ledgers għaliex se jsir kollox computerised.  Il-bieraħ irċevejna l-codes il-ġodda u se nibdew naħdmu fuqhom.  

  THE CHAIRMAN:  Peress li min-naħa ta’ l-Uffiċċju ta’ l-Awditur għad ma kellhomx ċans jidħlu f’dan il-każ nissuġġerixxi li dan l-item inpoġġuh l-ewwel wieħed fuq l-aġenda għal-laqgħa li jmiss.  Barra minn hekk, in konformita` ma’ kif imxejna s-sena l-oħra dwar corporate issues xtaqt nissuġġerixxi tliet items li huma:  Non submission of Fiscal Receipts to Government Departments, Transport Expenditure u Public Service Training.  M’iniex ninkludi travel abroad on official government business għaliex diġa` konna għamilna dibattitu eżawrjenti s-sena li għaddiet dwaru, liema dibattitu kien baqa’ sejjer għal żmien twil.  Peress li dan ir-rapport imur lura sa l-1998 u aħna konna ikkaverjajna żmien iktar ‘il hinn mill-1998, naħseb li jkun xogħol duplikat. 

  Billi din hija l-aħħar laqgħa għal din is-sena nieħu l-okkażjoni sabiex nirringrazzja lill-Membri ta’ dan il-Kumitat għall-kontribut validu li taw u lill-uffiċjali pubbliċi li dehru quddiem il-Kumitat għall-impenn li kien hemm min-naħa tagħhom biex jagħtu t-tagħrif neċessarju u mitlub minn dan il-Kumitat.

  L-Onor. Hyzler.

  ONOR. GEORGE HYZLER:  Mr Chairman, min-naħa tagħna nirriżervaw id-dritt li nissuġġerixxu xi items oħra mill-corporate issues.

  THE CHAIRMAN:  Jiena ma nsib l-ebda diffikulta` li nbiddel minn dawn it-tliet items li semmejt, pero` nissuġġerixxi li nħallu tlieta biss.

  IS-SUR PETER FERRY:  Aħna min-naħa tagħna nixtiequ ninfurmaw lill-Kumitat li r-Rapport għall-1999 qiegħed jiġi printed illum u jaf ikun f’idejkom qabel l-ewwel laqgħa li jmiss u forsi jkun hemm xi items li jkunu ġew updated. 

  THE CHAIRMAN:  L-aħjar ħaġa li mportanti li ssir hija li jekk ikun hemm xi Membri li jridu jissuġġerixxu xi items oħra mill-corporate issues jinnotifikawna qabel il-laqgħa ħalli s-segretarja tkun tista’ tinforma lill-Uffiċċju ta’ l-Awditur biex huma jkollhom update aġġornat fuq l-items li jkunu se jiġu diskussi.  

  L-intenzjoni tiegħi hija li jekk jista’ jkun għas-sena d-dieħla l-ewwel niddiskutu l-corporate issues ħalli b'hekk nagħlqu d-diskussjoni dwar ir-Rapport ta' l-Awditur għas-sena 1998.  Għalkemm ir-Rapport ta’ l-Awditur għandu jieħu priorita` ma naħsibx li jkun fair li naqbdu mal-ewwel ir-rapport għas-sena 1999 għaliex fil-frattemp laħqu daħlu diversi rapporti  ta’ korporazzjonijiet.  Hemm diversi korporazzjonijiet li l-estimi tagħhom ma jiġux diskussi fil-Kamra tar-Rappreżentanti minħabba l-proċedura parlamentari u allura naħseb li jkun only fair li jkollna ċans niddiskutu suġġetti ta’ interess topiku bħall-Malta Tourism Authority u oħrajn qabel ma ngħaddu biex niddiskutu r-Rapport ta’ l-Awditur għas-sena 1999.  Pero` dan huwa biss modus operandi, id-dettall nilħqu niddiskutuh is-sena d-dieħla u jiena, kif dejjem kont, nibqa’ miftuħ għal kull suġġeriment li jkun hemm mill-Membri ta’ dan il-Kumitat.  

  Nirringrazzja lil kulħadd u naġġorna l-kumitat għal data u b’aġenda li jiġu komunikati aktar tard.

Fis-7.10 p.m. il-Kumitat aġġorna.
